
Cwestiynau i’r Gweinidog dros Addysg a Dysgu Gydol Oes

Gwariant ar Addysg yng Nghymru a Lloegr

Nick Bourne: A all y Gweinidog dros Addysg a Dysgu Gydol Oes roi datganiad ar y gwahaniaethau 
rhwng y cyfraddau gwariant ar addysg yng Nghymru a Lloegr? (WAQ8649)

Y Gweinidog dros Addysg a Dysgu Gydol Oes (Jane Davidson): Mae’n anodd cymharu gwariant ar 
addysg yng Nghymru a Lloegr oherwydd fod gan yr Adran Addysg a Chyflogaeth ystod ehangach o 
gyfrifoldebau nag sydd gan Gynulliad Cenedlaethol Cymru, yn enwedig o safbwynt addysg uwch.

O ran nawdd refeniw i ysgolion, yn 1999-2000 amcangyfrifodd awdurdodau Cymru y byddent yn 
gwario swm cyfartalog o £2,660 ar bob disgybl. Y cyfartaledd ar gyfer Lloegr, gan gynnwys Llundain, 
oedd £2,710. Heb gynnwys Llundain, yr oedd yn £2,630 - 1 y cant yn is na chyfartaledd Cymru. Yr oedd 
cyfartaledd Cymru yn uwch na’r cyfartaledd yn saith o’r 10 rhanbarth yn Lloegr. Ar hyn o bryd, dengys 
y ffigurau ar gyfer 2000-01 mai’r gwariant cyfartalog a glustnodwyd ar gyfer pob disgybl yng Nghymru 
yw £2,870; £2,920 yw’r cyfartaledd ar gyfer Lloegr; a, heb gynnwys Llundain, mae cyfartaledd Lloegr 
yn £2,840. Mae cyfartaledd Cymru yn uwch na chyfartaledd pob rhanbarth yn Lloegr, ar wahân i 
Lundain a Glannau Merswy. 

Hyrwyddo Chwaraeon Cystadleuol



Nick Bourne: Pa drafodaethau y mae Jane Davidson wedi eu cynnal gyda Chyngor Chwaraeon Cymru, 
Undeb Rygbi Cymru, Cymdeithas Bêl-droed Cymru a chyrff eraill sydd â diddordeb, i hyrwyddo 
chwaraeon cystadleuol ar bob lefel o gwricwlwm ysgolion Cymru? (WAQ8651)

Jane Davidson: Nid wyf wedi cael unrhyw gyfarfodydd gyda chynrychiolwyr o unrhyw fudiad er 
mwyn trafod yn benodol sut y gellir hyrwyddo chwaraeon cystadleuol yng nghwricwlwm yr ysgolion. 
Mae’r Cynulliad yn cydnabod y rôl bwysig sydd gan chwaraeon a gweithgareddau corfforol er mwyn 
cynnig cyfleoedd ardderchog i ddatblygu sgiliau bywyd, megis gwaith tîm, arwain a chyfathrebu 
rhyngbersonol, yn ogystal â gwella ffitrwydd corfforol plant. Oherwydd hyn, yr ydym wedi sicrhau bod 
addysg gorfforol, gan gynnwys gweithgareddau dan do ac yn yr awyr agored, yn parhau i fod yn rhan 
allweddol o’r cwricwlwm cenedlaethol newydd yng Nghymru a gyflwynwyd o fis Medi 2000 ymlaen. 
Mae ein hagwedd tuag at addysg gorfforol a chwaraeon yn cyfuno darpariaeth statudol mewn ysgolion 
gydag amrywiaeth o ddulliau gweithredu eraill a noddir gan y Cynulliad, cymunedau a darpariaeth 
wirfoddol. Mae Cyngor Chwaraeon Cymru yn chwarae rhan allweddol ac yn gweithio’n agos gydag 
awdurdodau lleol yn y gwaith o ddatblygu strategaethau lleol, gan gynnwys cynlluniau Campau’r 
Ddraig a Chlwb Cymru. Yr wyf yn edrych ymlaen at dderbyn adroddiad y tasglu addysg gorfforol/
chwaraeon mewn ysgolion ddechrau’r flwyddyn newydd.

Yr wyf i hefyd yn gweithio gyda’r Gweinidog dros Ddiwylliant, Chwaraeon a’r Gymraeg, Jenny 
Randerson, ar gyfleoedd i wella cyfleusterau chwaraeon mewn ysgolion drwy gyfrwng y cynlluniau 
newydd arfaethedig ar gyfer y Gronfa Cyfleoedd Newydd, yr ymgynghorir yn eu cylch ar hyn o bryd. 
Nid yw’r Cynulliad wedi ystyried yr ymateb a gafwyd i’r broses ymgynghori eto - 17 Ionawr 2001 yw’r 
dyddiad cau - a rhaid cytuno gydag Adran y Cyfryngau, Diwylliant a Chwaraeon ynghylch 
blaenoriaethau Cymru.

Problemau Cyllidol a Rheolaeth yng Ngholeg Gwent

Dafydd Wigley: A wnaiff Jane Davidson ddatgan beth yw ei hymateb i adroddiad y Pwyllgor Archwilio 
i broblemau cyllidol a rheolaeth yng Ngholeg Gwent, ac yn benodol i’r argymhelliad y dylai adolygu’r 
gyfundrefn rheoli yn y colegau addysg bellach drwy Gymru? (WAQ8677)

Jane Davidson: Bydd ymateb y Cabinet i adroddiad 00-07 y Pwyllgor Archwilio yn cael ei gyhoeddi, 
a’i osod, erbyn 29 Rhagfyr, yn unol â gofynion Rheol Sefydlog Rhif 12.

Consortia Cymunedol Addysg a Hyfforddiant

Alun Cairns: Ar ba sail statudol y caiff consortia cymunedol addysg a hyfforddiant eu sefydlu? 
(WAQ8696)

Jane Davidson: Nid yw consortia cymunedol yn gyrff statudol. Maent yn fudiadau gwirfoddol lleol o 
ddarparwyr addysg a hyfforddiant a mudiadau eraill sydd â diddordeb mewn cynllunio’r broses o 
gyflwyno addysg ôl-16. Disgwylir y byddant yn cynorthwyo Cyngor Cenedlaethol Cymru dros Addysg 



a Hyfforddiant er mwyn dod o hyd i ffyrdd o wella ansawdd, effeithlonrwydd a ffocws cleientiaid y 
drefn o gyflwyno gwasanaethau lleol drwy annog darparwyr i gydweithio ar gynllunio gwasanaethau. 

Consortia Cymunedol Addysg a Hyfforddiant (Argymhellion y Grwp Gweithredu Addysg a 
Hyfforddiant)

Alun Cairns: Faint o gonsortia cymunedol addysg a hyfforddiant sydd yn cael eu sefydlu, a sut y mae 
hyn yn cymharu ag argymhellion y Grwp Gweithredu Addysg a Hyfforddiant? (WAQ8697)

Jane Davidson: Er ein bod yn cydnabod bod rhai consortia cymunedol yn dal i fod mewn cyfnod 
embryonig, derbyniwyd ceisiadau gan 20 o Gonsortia Cymunedol Addysg a Hyfforddiant fel ymateb i 
gronfa cymell partneriaethau y Cynulliad ar gyfer y flwyddyn ariannol bresennol. Ni bennodd y Gr^wp 
Gweithredu Addysg a Hyfforddiant nifer y Consortia Cymunedol Addysg a Hyfforddiant a fyddai’n cael 
eu sefydlu ond awgrymodd, lle bo hynny’n bosibl, y dylid eu seilio ar bartneriaethau lleol a oedd eisoes 
yn cael eu datblygu mewn rhai rhannau o Gymru. 

 

Cwestiynau i’r Gweinidog dros Iechyd a Gwasanaethau Cymdeithasol

Triniaeth NHS am Ddim i Holl Fyfyrwyr Cymru

William Graham: A wnaiff y Gweinidog dros Iechyd a Gwasanaethau Cymdeithasol ddarparu triniaeth 
NHS am ddim i holl fyfyrwyr Cymru, beth bynnag fo’u hincwm? (WAQ8692)

Y Gweinidog dros Iechyd a Gwasanaethau Cymdeithasol (Jane Hutt): Mae’r rhan fwyaf o 
driniaethau NHS am ddim yn y fan a’r lle ar gyfer pob claf, er bod yr NHS yn codi tâl ar rai cleifion am 
bresgripsiynau a thriniaeth ddeintyddol dan rai amgylchiadau.

Yr ydym wedi gwneud ymrwymiad, yn unol â chytundeb y bartneriaeth, i ystyried darparu:

●     presgripsiynau am ddim ac archwiliadau deintyddol am ddim i bob claf dan 25 oed, ac
●     archwiliadau deintyddol am ddim i bawb sydd yn 60 oed a throsodd.

Yr ydym yn bwriadu dwyn y ddeddfwriaeth angenrheidiol yn ei blaen cyn gynted ag y gallwn.

 

Cwestiynau i’r Gweinidog dros yr Amgylchedd

Mesurau Lleddfu Traffig (Clatter)



Glyn Davies: Beth yw’r sefyllfa ddiweddaraf ynghylch cyflwyno mesurau lleddfu traffig ar yr A470 
drwy Clatter yn dilyn y treialon y cyfeirir atynt yn eich llythyr at Gyngor Cymuned Caersws ar 10 Awst 
1999? (WAQ8691)

Y Gweinidog dros yr Amgylchedd (Sue Essex): Ar hyn o bryd mae cyfyngiad cyflymder o 40 milltir 
yr awr ar damaid byr o’r ffordd drwy ganol Clatter. Er bod 40 milltir yn cael ei ystyried yn addas ar 
gyfer y pentref, mae gorchymyn cyfyngiad cyflymder diwygiedig yn cael ei brosesu a fydd yn gwneud 
hyd y cyfyngiad bron i deirgwaith yn hwy a bydd yn cynnwys yr holl adeiladau sydd yn rhan o’r 
gymuned. Disgwylir y caiff y cyfyngiad cyflymder diwygiedig hwn ei osod yn gynnar yn 2001.

Dyledion Pont Cleddau

Alun Cairns: A wnaiff y Gweinidog dros yr Amgylchedd ddatganiad ynghylch y dyledion sydd gan 
Bont Cleddau? (WAQ8699)

Sue Essex: Cyfrifoldeb Cyngor Sir Benfro yw’r holl faterion sydd yn ymwneud â Phont Cleddau, gan 
mai hwy sydd yn berchen ar y bont a hwythau sydd yn gyfrifol am ei rhedeg. Yr wyf yn awgrymu eich 
bod yn cysylltu â’r Prif Weithredwr, a fydd yn gallu eich cynorthwyo gyda’ch ymholiadau. 

Troi’r A40 i’r Gorllewin o Sanclêr yn Ffordd Ddeuol

Alun Cairns: Pa ystyriaeth y mae Sue Essex wedi’i rhoi i droi’r A40 i’r gorllewin o Sanclêr yn ffordd 
ddeuol? (WAQ8700)

Sue Essex: Cyhoeddwyd astudiaeth goridor aml-foddol yn 1999. Mae’r astudiaeth yn un o nifer sydd 
wedi cael eu cwblhau, ac sydd yn cael eu hystyried wrth ddatblygu fframwaith trafnidiaeth ar gyfer 
Cymru.

 

Cwestiynau i’r Gweinidog dros Gyllid, Llywodraeth Leol a Chymunedau

Mesur Llywodraeth Leol y Cynulliad

Nick Bourne: Pa gynnydd a wnaed ar gyflwyno Mesur Llywodraeth Leol y Cynulliad? (WAQ8636)

Y Gweinidog dros Gyllid, Llywodraeth Leol a Chymunedau (Edwina Hart): Yr ydym wedi 
ymgynghori â’r Pwyllgor Llywodraeth Leol a Thai ynghylch cynnwys arfaethedig polisi’r Mesur 
Llywodraeth Leol, a amlinellir yn y rhaglen ddeddfwriaethol ar gyfer Ionawr i Orffennaf 2001. Yr ydym 
wedi cyhoeddi canllawiau statudol drafft ar ran II Deddf Llywodraeth Leol 2000 ac yn fuan byddwn yn 
cyhoeddi canllawiau drafft pellach. Cytunwyd hefyd y bydd offerynnau statudol drafft sydd yn ffurfio 



rhan o’r Mesur yn cael eu cyhoeddi ar ffurf electronig cyn iddynt gael eu gosod yn ffurfiol. Mae’r 
gwaith hwnnw eisoes wedi dechrau; dosbarthwyd rheolau drafft ar gyflawni swyddogaethau ac maent 
wedi cael 

eu postio ar y fewnrwyd a’r rhyngrwyd. Bydd rhai eraill yn dilyn yn y man.

 

Cwestiynau i’r Gweinidog dros Ddiwylliant, Chwaraeon a’r Gymraeg

Agwedd y Cyfrin Gyngor tuag at Gyngor Celfyddydau Cymru

Ron Davies: Yn dilyn ateb Jenny Randerson ar 7 Rhagfyr 2000, beth oedd natur yr ymholiadau a 
wnaeth ynghylch agwedd y Cyfrin Gyngor tuag at Gyngor Celfyddydau Cymru, a beth yn union oedd eu 
canlyniad? (WAQ8657)

Y Gweinidog dros Ddiwylliant, Chwaraeon a’r Gymraeg (Jenny Randerson): Gwnaeth swyddogion 
yn Swyddfa Ysgrifennydd Gwladol Cymru ymholiadau anffurfiol ymhlith swyddogion sydd yn 
gwasanaethu ar y Cyfrin Gyngor, er mwyn gweld a oedd cynsail ar gyfer diddymu’r Siarter Frenhinol. 
Byddai’r Cyfrin Gyngor yn barod i ystyried unrhyw gynigion a ddeuai yn sgîl unrhyw adolygiad i 
ddiwygio Siarter Frenhinol Cyngor Celfyddydau Cymru. Nid yw’r siarad anffurfiol ynghylch a allai’r 
Siarter Frenhinol gael ei diddymu wedi datgelu unrhyw gynsail hysbys.

